
Hari Asyura

اَلْحَمْدُ لِلّهِ  مُبْدِعِ  أصْنَافِ  الْبَدَائِعْ ،   و مُوسِعِ  ألْطافِ   الصَّنَائِعْ ،  اَلذِى  اَوْزَعَ  شُكْرَ  نِعَمِهِ  كُلَّ  مُنِيبٍ  طائِعْ  .  أحْمَدُهُ  عَلى إِحْسَانِـهِ  الشَّـائِعْ  وَ أَفْضَالِهِ  المُـتَـتَابِعْ .  وَأشْهَدُ  اَن لا اِلهَ  الا اللهُ   وَحْدَهُ  لاَ شَريكَ  لَـهُ ،  شَهادةَ  مُسْــتَكِينٍ  لِرُبُوبيـَّتـِـهِ   خَاضِعْ   ،  رَاغِبٍ   فِى  مَعْرُوفـِهِ  طَامِعْ . وَأشهَدُ  أَنَّ  محمَّدًا  عَبْدُهُ  وَرَسُولهُ ،  أرْسَـلَهُ  بِنُورٍ  سَاطِعٍ   وَ ضِيَاءٍ  لاَمِعْ   حَتىَّ  اسْـتَقامَ  النَّاسُ  عَلَى  أوْضَحِ  الشَّرَائِعْ   .  اَللَّهُمَّ صَلَّ وَسَلِّمْ  علَى سَيّدِنَا  محمدٍ وعلى آلِهِ  الشُّمُوسِ  الطوَالِعْ  و أَصْحَابِهِ النُّجُومِ  اللَّوَامِعْ،  صَلاَةً  تَجُودُ  عَلَـيْهِمْ  بَرَكاتُها  جُودُ  الغُيُوثِ  المَرَابِعْ  ،  وَالسُّحُبِ  الْـهَوَامِعْ  . 

أَمَّا بَعْـدُ ،   فَيَا أَيُّهَا  النَّاسُ   اِتَّقُوا اللهَ   ،  وَأُوصِيكُمْ  وَنَفْسِي  بِتَقْوَى  اللهِ  فَقَدْ فَازَ الْمُتَّقُونَ  .

Sidang Jumaat yang mulia sekelian, 

Bertaqwalah kamu kepada Allah dengan sebenar-benar taqwa dengan memelihara diri agar sentiasa mematuhi suruhan Allah dan menjauhi laranganNya.

Hari ini kita telah berada pada minggu kedua dalam tahun hijrah 1421. Masa berlalu, hari demi hari dengan tidak kita sedar, setiap hari dan setiap malam berlalu menjauhkan kita dari hari lahir kita dan mendekatkan kita pada hari kematian kita, hari kita meninggalkan dunia yang fana ini. Seorang ulama sufi yang terkenal bernama Hasan Basri menggambarkan hidup manusia seumpama sejumlah angka hari. Apabila luput satu hari, maka berkuranglah sebahagian dari diri  manusia ini. Tiap muslim dan muslimat harus sentiasa mengenang nilai setiap hari dalam umurnya. Dia harus selalu mencari jalan bagi mendapat faedah daripadanya. Janganlah dia mencuaikan masa-masanya sehingga berlalu harinya dengan tidak mendapat faedah apa-apa, kerana hari yang berlalu itu, tidak akan kembali lagi. Maksud sepotong hadith Qudsi: 

“Tiap hari fajar terbit, maka hari akan berkata: Wahai manusia, aku ini adalah makhluk baharu, aku menyaksikan setiap perbuatan yang kamu lakukan, maka ambillah kesempatan yang ada pada hari kamu ini untuk membuat kebaikan, kerana apabila aku berlalu, sesungguhnya aku tidak akan kembali lagi sehingga hari Qiamat.

Sidang Jumaat yang berbahagia,

Di dalam Al-Quran ada beberapa ayat yang menjelaskan tentang masa dan menyatakan bahawa hidup manusia itu selalu leka dan rugi. Allah bersumpah dengan masa dalam firmanNya: 

وَ الْعَصْـرِ  ،   اِنَّ  الإِ نْسـَانَ  لَفِى  خُسـْرٍ ،  اِلاَّ   الَّذِ ينَ  آمَنُوا وَعَمِلُوا  الصـَّالِحَاتِ  وَتَواصـَوْا بِالْحَـقِّ  وَتَـوَاصـَوْا  بِالصَّـبْرِ.  

Maksudnya: Demi masa, sesungguhnya manusia  itu dalam kerugian, kecuali mereka yang  beriman dan beramal soleh, mereka suka nasihat menasihati dengan penuh kebenaran dan penuh kesabaran. 

Dari itu, haruslah kita berusaha untuk membuat kebajikan dan amal baik dan sentiasa membuat muhasabah terhadap umur kita masing-masing, kerana umur kita itu sebenarnya pendek. Jagalah ia, jangan sampai terbuat perkara-perkara yang tidak bermanfaat bagi hari akhirat. Sebagai muslim dan muslimat, kita sentiasa dipesan dan diperingatkan khasnya pada hari Jumaat seperti hari ini agar kita bertaqwa. Agar sentiasa berbuat taat dan tinggalkan ma’siat. Harus mengenang nikmat-nikmat yang Allah berikan kepada kita. Betapa banyaknya nikmat yang kita kecapi setiap saat dan detik, tidak mampu kita mengiranya. Ambillah kesempatan yang terbentang di hadapan kita. Cubalah mendapatkan manfaat dari hidup kita ini. Jagalah diri, jangan sampai terlalai dari mengerjakan kewajipan oleh pujukan nafsu dan syaitan. Allah telah jadikan bahan bakar neraka Jahannam itu dari orang-orang yang lalai, sebagaimana firmanNya yang menegaskan surah Al-Araf, ayat 179:

وَلَقَدْ  ذَرَأْنَـا لِجَهَنَّـمَ  كَثِيرًا  مِنَ  الجِنِّ  وَالإِنْـسِ  لَهُمْ  قُلُوبٌ  لاَ  يَفْقَـهُونَ  بِهـَا وَلَـهـُمْ  أَعْـيـُنٌ  لاَ  يُبْصـِرُونَ  بِهَا وَلَـهُـمْ   آذَانٌ   لاَ يَسْـمَعُونَ  بِهَا  اُولَـئـِكَ   كَالأَ نْـعـَامِ  بَلْ  هـُمْ  أَضَـلّ،  أُولـَئـِـكَ  هُـمُ  الْـغَـافِـلُونَ . 

Maksudnya: Dan sesungguhnya kami jadikan untuk isi neraka jahannam, kebanyakan dari jin dan manusia yang mempunyai hati tetapi tidak dipergunakannya untuk memahamkan kebenaran agama, mempunyai mata, tetapi tidak melihat dengan matanya, dan mempunyai telinga tetapi tidak mendengarkan dengan telinganya, orang-orang itu seperti binatang ternak, bahkan lebih sesat, itulah orang-orang yang lalai. Buatlah perhitungan selalu. Apakah kita telah meraih faedah atau telah menanggung rugi? 

Esok, Sabtu, adalah 10 Muharram. Ia juga terkenal dengan nama Hari Asyura’. Mengikut riwayat bahawa, hari Asyura’ ini adalah hari kejayaan dan kemengangan para rasul dan beberapa nabi yang terdahulu atas musuh-musuh mereka. Kita seharusnya mengambil tauladan daripadanya kerana Allah telah menjadikan sejarah kebangkitan dan kejatuhan sesuatu umat dari abad ke abad untuk menjadi iktibar dan pelajaran bagi umat-umat yang datang kemudian, dan sebagai satu gambaran antara orang-orang yang beriman dengan orang-orang yang ingkar. Hal itu ditegaskan secara umum dalam Al-Quran, antaranya adalah  firmanNya dalam surah Ali Imran, ayat 140:

وَتِلْكَ  الأَيــَّامُ  نُدَاوِلُهَــا بَيْنَ   النَّـاسِ  وَ لِيَعْـلَمَ  اللّهُ  الَّــذِيـنَ آمَـنُوا  وَيَــتَّخِذَ مِـنْكُمْ  شـُهَدَا ءَ  وَ اللهُ  لاَ يُحِبُّ  الظَّالِمينَ.

Ertinya:  Hari-hari kemenangan ini, Kami (Allah), pergilirkan antara manusia, supaya jelas oleh Tuhan orang-orang yang beriman itu, dan dijadikan sebahagian daripadanya menjadi kesaksian-kesaksian (syuhada’). Dan Tuhan tidak menyukai orang-orang yang zalim.

Pada hari yang kesepuluh bulan Muharram yang terkenal dengan  sebutan Hari Asyura’ ini, banyak terjadi di zaman dahulu kala peristiwa-peristiwa penting yang mempunyai nilai-nilai perjuangan. Sebahagian daripadanya dikisahkan dalam Al-Quran seumpama kisah Nabi Musa a.s, kemenangan Nabi Nuh a.s dan sebagainya. Peristiwa-peristiwa itu, riwayatnya terjadi pada hari yang kesepuluh bulan Muharram. Rasulullah s.a.w menganjurkan  kepada umatnya supaya mengambil nilai-nilai ruhaniah dari peristiwa-peristiwa tersebut. Tetapi bukan dengan merayakannya, bahkan dengan menjadikannya sebagai hari  bagi meningkatkan ibadah dan amal. Di antaranya dengan berpuasa pada Hari Asyura’ itu. Keistimewaan berpuasa pada bulan Muharram itu dijelaskan dalam satu hadith Rasulullah s.a.w:

أَ فْضَلُ  الصِّيَامِ  بَعْدَ رَمَضَانَ  شَهْرُ اللهِ  الْمُحَرَّم .

Yang bererti: Puasa yang paling mulia sesudah bulan puasa Ramadhan ialah bulan Muharram. (Hadith riwayat Muslim).

Yang dimaksudkan dengan puasa bulan Muharram itu ialah puasa pada Hari Asyura’ seperti yang ditegaskan  lebih terang dalam satu hadith yang lain:

صَوْمُ  عَاشُورَاءَ  يُكَفِّرُ سَـنَةً  مَضِيـَّـةً  .
Yang bererti: Puasa hari Asyura’ menghapuskan  dosa setahun yang telah lalu- (Hadith riwayat Muslim).

Oleh kerana hari Asyura’ ini hari yang mulia, maka Islam menganjurkan agar kita membuat kebajikan kepada fakir miskin, kaum keluarga, khasnya  anak-anak sendiri yang boleh membuat mereka merasa bahagia dan bersukaria. Perkara ini dijelaskan dalam satu hadith yang menyatakan:

مَنْ  أَوْسـَعَ  عَلَى  عِيَـالِهِ وَأَهْـلِهِ  يَوْمَ  عَاشـُورَاءَ  أَوْسَعَ  اللهُ  إِلَـيـْهِ سَائِــرَ سَّـنَةٍ  .

Yang bermaksud:  Sesiapa yang melapangkan jiwa dengan memberi hadiah-hadiah kepada anak buah dan ahli keluarganya pada hari Asyura’, nescaya Allah akan memberikan dia kelapangan sepanjang tahun itu-(Hadith riwayat Al-Baihaqi).

Semoga Allah memberikan kita taufik untuk melakukan  amalan soleh yang Ia redhai. Amin…..

بَارَكَ الله لِي وَلَكُمْ فِي الْقُرْآنِ الْعَظِيمِ ، وَنَفَعَنِي وَإِيَّاكُمْ بِمَا فِيهِ مِنَ الآيَاتِ وَالِّذكْرِ الْحَكِيمِ ، وَتَقَبَّلَ مِنِّي وَمِنْكُمْ تِلاوَتَهُ إِنَّهُ هُوَ السَّمِيعُ الْعَلِيمُ ، أَقُولُ قَوْلِي هذَا وَأَسْتَغْفِرُ الله الْعَظِيمَ لِي وَلَكُمْ ، وَلِسَائِرِ الْمُسْلِمِينَ وَالْمُسْلِمَاتِ ، وَالْمُؤْمِنِينَ وَالْمُؤْمِنَاتِ ، فَاسْتَغْفِرُوهُ فَيَا فَوْزَ الْمُسْتَغْفِرِينَ وَيَا نَجَاةَ التَّائِبِينَ.

